
મહાદેવાષ્ટકમ્

શ્રીગણેશાય નમઃ॥
શિવં શાન્તં શુદ્ધં પ્રકટમકલઙ્કં શ્રુતિનુતં

મહેશાનં શમ્ભું સકલસુરસંસેવ્યચરણમ્ ।
ગિરીશં ગૌરીશં ભવભયહરં નિષ્કલમજં

મહાદેવં વન્દે પ્રણતજનતાપોપશમનમ્॥ ૧॥
સદા સેવ્યં ભક્તૈર્હૃદિ  વસન્તં ગિરિશય-

મુમાકાન્તં ક્ષાન્તં કરધૃતપિનાકં ભ્રમહરમ્ ।
ત્રિનેત્રં પઞ્ચાસ્યં દશભુજમનન્તં શશિધરં

મહાદેવં વન્દે પ્રણતજનતાપોપશમનમ્॥ ૨॥
ચિતાભસ્માલિપ્તં ભુજગમુકુટં વિશ્વસુખદં

ધનાધ્યક્ષસ્યાઙ્ગં  ત્રિપુરવધકર્તારમનઘમ્ ।
કરોટીખટ્વાઙ્ગે  હ્યરસિ ચ દધાનં મૃતિહરં

મહાદેવં વન્દે પ્રણતજનતાપોપશમનમ્॥ ૩॥
સદોત્સાહં ગઙ્ગાધરમચલમાનન્દકરણં

પુરારાતિં  ભાતં રતિપતિહરં દીપ્તવદનમ્ ।
જટાજૂટૈર્જુષ્ટં  રસમુખગણેશાનપિતરં

મહાદેવં વન્દે પ્રણતજનતાપોપશમનમ્॥ ૪॥
વસન્તં કૈલાસે સુરમુનિસભાયાં હિ નિતરાં

બ્રુવાણં સદ્ધર્મં નિખિલમનુજાનન્દજનકમ્ ।
મહેશાની સાક્ષાત્સનકમુનિદેવર્ષિસહિતા 

મહાદેવં વન્દે પ્રણતજનતાપોપશમનમ્॥ ૫॥
શિવાં સ્વે વામાઙ્ગે  ગુહગણપતિં  દક્ષિણભુજે

ગલે કાલં વ્યાલં જલધિગરલં કણ્ઠવિવરે ।

લલાટે શ્વેતેન્દું જગદપિ દધાનં ચ જઠરે
મહાદેવં વન્દે પ્રણતજનતાપોપશમનમ્॥ ૬॥

સુરાણાં દૈત્યાનાં બહુલમનુજાનાં બહુવિધં
તપઃકુર્વાણાનાં ઝટિતિ ફલદાતારમખિલમ્ ।

સુરેશં વિદ્યેશં જલનિધિસુતાકાન્તહૃદયં
મહાદેવં વન્દે પ્રણતજનતાપોપશમનમ્॥ ૭॥

વસાનં વૈયાઘ્રીં  મૃદુલલલિતાં કૃત્તિમજરાં
વૃષારૂઢં સૃષ્ટ્યાદિષુ કમલજાદ્યાત્મવપુષમ્ ।

અતર્ક્યં નિર્માયં તદપિ ફલદં ભક્તસુખદં
મહાદેવં વન્દે પ્રણતજનતાપોપશમનમ્॥ ૮॥

ઇદં સ્તોત્રં શમ્ભોર્દુરિતદલનં ધાન્યધનદં
હૃદિ ધ્યાત્વા શમ્ભું તદનુ રઘુનાથેન રચિતમ્ ।

નરઃ સાયમ્પ્રાતઃ પઠતિ નિયતં તસ્ય વિપદઃ
ક્ષયં યાન્તિ સ્વર્ગં વ્રજતિ સહસા સોઽપિ મુદિતઃ॥ ૯॥

ઇતિ પણ્ડિતરઘુનાથશર્મણા વિરચિતં શ્રીમહાદેવાષ્ટકં સમાપ્તમ્ ।

